
Y peth go iawn
(Llythyr Paul at y Colosiaid_17)

Felly peidiwch gadael i unrhyw un eich beirniadu chi am beidio cadw mân-reolau am beth sy'n iawn i'w fwyta a’i yfed, neu am ddathlu gwyliau crefyddol, Gŵyl y lleuad newydd neu’r Saboth. 17 Doedd rheolau felly yn ddim byd ond cysgodion gwan o beth oedd i ddod – dim ond yn y Meseia y dewch chi o hyd i’r peth go iawn. 18 Peidiwch gadael i unrhyw un sy'n cael boddhad o ddisgyblaeth lem eich condemnio chi. Maen nhw’n honni eu bod nhw’n gallu mynd i bresenoldeb yr angylion sy’n addoli Duw, ac yn mynd i fanylion ynglŷn â beth maen nhw wedi ei weld. Maen nhw’n meddwl eu bod nhw’n well na phawb arall, ond does dim byd ysbrydol am eu syniadau gwag nhw. 19 Dyn nhw ddim wedi dal gafael yn y Meseia. Fe ydy pen y corff. Mae pob rhan o’r corff yn cael ei ddal gyda'i gilydd gan y cymalau a’r gewynnau ac yn tyfu fel mae Duw am iddo dyfu.  (2:16-19)
Eto yma, mae’n amlwg bod yna rai wedi bod wrthi’n creu trafferthion yn Colosae! Nid dilyn rheolau ydy Cristnogaeth ond perthynas hefo Iesu Grist.  Ond roedd rhai yn dweud fod ganddyn nhw wybodaeth ‘extra’ (pethau ‘extra’ roedden nhw’n dweud fod rhaid i Gristnogion newydd Colosae eu gwneud er mwyn cael y profiad ‘llawn’ o Iesu Grist.) Fel mae Paul wedi pwysleisio o’r dechrau cyntaf yn ei lythyr – mae Iesu’n ddigon! Does dim angen y pethau bach ychwanegol, 

 mân-reolau am beth sy'n iawn i'w fwyta a’i yfed, neu am ddathlu gwyliau crefyddol, Gŵyl y lleuad newydd neu’r Saboth.
Dim ond wrth adnabod y Meseia ei hun mae dod o hyd i’r peth go iawn. Dydi dilyn rheolau am ‘Ŵyl y lleuad newydd’ ddim yn arwain at fywyd newydd a maddeuant pechodau! A does dim o’u hangen ar ôl dod i gredu chwaith!

Roedd rhai yn honni eu bod wedi cael ‘profiadau’ arbennig iawn, fel mynd i bresenoldeb yr angylion sy’n addoli Duw, ac yn mynd i fanylion ynglŷn â beth maen nhw wedi ei weld.
Beth oedd rhybudd Paul am bobl fel hyn? 

..... does dim byd ysbrydol am eu syniadau gwag nhw. Dyn nhw ddim wedi dal gafael yn y Meseia.
A be ydy’r wers i ni? Bod yn ofalus ar bwy dyn ni’n gwrando! Os ydy rhywun yn dweud nad ydy Iesu’n ddigon, bod rhaid curo’n cyrff neu niweidio’n hunain er mwyn cyrraedd rhyw lefel arbennig o lendid neu berffeithrwydd sy’n arwain at brofiad arbennig o Dduw – dylen ni weiddi ‘RYBISH!’ 
Gan fod y bobl yma oedd yn creu trafferth ddim wedi cael gafael yn y Meseia, doedd dim posib iddyn nhw dyfu fel roedd Duw eisiau iddyn nhw dyfu.
Dim ond y rhai sydd a’i gwreiddiau yn ddwfn yn Iesu, ac felly’n rhan o’i ‘gorff’, sy’n gallu ei blesio. 

